
Whot Am I ?

కోఽహమ్ ?

॥ హృదయకమలవాసినే శ్రీమతే  రమణాయ నమః ॥
ఆముఖమ్
భూమణ్డలహృదయాత్మకే  స్మరణాన్ముక్తిదేఽస్మిన్నరుణాచలదివ్యక్షేత్రే
విరూపాక్షగుహాయాం భగవతః శ్రీరమణస్యాద్భుత  కఠిన
మౌనతపస్సమాధి-యోగేన స్వనికటమాకృష్టేషు  బహుషు
జనేష్వన్యతమేన శివప్రకాశం  పిళ్‍ళై నామకేన కేనచిద్భక్తేన
౧౯౦౧-౧౯౦౨ క్రిస్తు  శకాబ్దే మహర్షీనభిగమ్య  మమ తత్త్వోపదేశేనానుగ్రహః
కర్తవ్య ఇతి భక్తిశ్రద్ధావినయాది   పురస్సరం ప్రార్థనాం 
కృత్వా పరిపృష్టానాం  ప్రశ్నానాం , తదా తదా మౌనినా మహర్షిణా
ద్రావిడభాషాయాం  లిఖిత్వా దత్తముత్తరమిదం ప్రశ్నోత్తరాకారం  కేరళాది
నానాదేశభాషానూదితమపీదానీం గీర్వాణ వాణ్యామనూద్యమానం విజయతేతమామ్ ॥
॥ శుభమ్ ॥
॥ ఓం నమో భగవతే శ్రీమతే  రమణాయ ॥
కోహమ్ ?

సర్వేషామపి జీవానాం దుఃఖానుషఙ్గం  వినాఽఽత్యన్తిక
సుఖిత్వకామనాయాస్సత్వేన సర్వేషాం స్వస్మిన్పరమప్రేమ్ణో
విద్యమానత్వేన చ, ప్రేమ్ణశ్చ   సుఖనిదానత్వేన,మనోవిహీనాయాం
నిద్రాయాం  దినే దినే స్వయమనుభూయమానం స్వస్వాభావికం
తత్సుఖముపలబ్ధుం  స్వేన స్వస్య జ్ఞానమావశ్యకమ్  ।
తస్య “కోహమ్ ” ఇతి
విచార ఏవ ముఖ్యం సాధనమ్ ।
ప్రశ్నః  ౧ ॥ కోహమ్ ?

ఉత్తరమ్ ॥ సప్తధాతుభిర్నిష్పన్నోఽయం స్థూలదేహో  నాహమ్ ।
శబ్దస్పర్శరూపరసగన్ధాఖ్యాన్పఞ్చవిషయాన్పృథక్పృథగ్విజానన్తి 

కోఽహమ్ ?

శ్రోత్రత్వఙ్గేన    జిహ్వాఘ్రాణాఖ్యాని  జ్ఞానేన్ద్రియాణి   పఞ్చాపి నాహమ్ ।
వచనగమనాదానవిసర్గానన్దాఖ్య   పఞ్చకృత్యకరాణి వాక్పాదపాణి-

పాయూపస్థరూపాణి  పఞ్చకర్మేన్ద్రియాణి  చ నాహమ్ । శ్వాసాది పఞ్చకార్యకరాణి
ప్రాణాదయః  పఞ్చవాయవోఽపి నాహమ్ । సఙ్కల్పాత్మకం మనోఽపి నాహమ్ ।
సర్వవిషయ సర్వకార్యశూన్యం, సర్వవిషయవాసనామాత్రవాసితమజ్ఞానమపి 
నాహమ్ ।
ప్రశ్నః  ౨ ॥ ఏతత్సర్వం నాహమితిచేత్తర్హి కోహమ్ ?

ఉత్తరమ్ ॥ ఏవమేతత్సర్వం నాహమితి నేతి కృత్వాఽవశిష్ట జ్ఞప్తిరేవాహమ్   ।
ప్రశ్నః  ౩ ॥ జ్ఞప్తేస్స్వరూపం   కిమ్ ?

ఉత్తరమ్ ॥ జ్ఞప్తేస్స్వరూపం   సచ్చిదానన్దమ్  ।
ప్రశ్నః  ౪ ॥ స్వరూపదర్శనం కదానులభ్యేత ?

ఉత్తరమ్ ॥ దృశ్యే జగతి నివారితే దృగ్స్వరూపదర్శనం జాయేత ।
ప్రశ్నః  ౫ ॥ దృశ్యే జగతి (ప్రతిభాసమానే ) సతి స్వరూపదర్శనం
న జాయేత కిన్ను ?

ఉత్తరమ్ ॥ న జాయేత ।
ప్రశ్నః  ౬ ॥ కుతః ?
ఉత్తరమ్ ॥ దృక్, దృశ్యం చ రజ్జువత్సర్పవచ్చ  భవతి । కల్పిత
సర్పజ్ఞానవినాశాభావే  తదధిష్ఠాన  రజ్జుజ్ఞానం   యథా నోదేతి, తథా
కల్పిత జగద్దృష్టి  వినాశాభావే తదధిష్ఠాన  స్వరూపదర్శనం న
జాయేత ।
ప్రశ్నః  ౭ ॥ దృశ్యం జగత్కదా వినష్టం  స్యాత్ ?

ఉత్తరమ్ ॥ సర్వవిజ్ఞానానాం , సర్వకార్యాణాం చ సాధారణ కారణే మనసి లీనే
జగల్లీనం  స్యాత్ ।
ప్రశ్నః  ౮ ॥ మనసస్స్వరూపం కిం తర్హి ?

ఉత్తరమ్ ॥ ఆత్మస్వరూపనిష్ఠా కాచనాతిశయిత శక్తిరేవ మన ఇత్యేతన్నామ ।
తదేవ సకలస్మరణాన్యపి జనయతి । సర్వాణ్యపి స్మరణాని నిషిధ్య
నిరోధేకృతే న పృథఙ్మనసస్స్వరూపం కిఞ్చిదుపలభ్యతే ।
తతశ్చ స్మరణమేవ మనసస్స్వరూపమ్ । స్మరణాని విహాయ నాన్య-
త్కిఞ్చిజ్జగత్తత్త్వమస్తి    । నిద్రాయాం  స్మరణం నాస్తి, జగదపి నాస్తి ।
జాగ్రత్స్వప్నయోస్స్మరణాని  సన్తి, జగదప్యాస్తే । యథోర్ణనాభిస్స్వస్మా -

త్తన్తూన్బహిరుద్భావ్య  స్వస్మిన్నేవ పునరపి సమాకర్షయతి , తథా మనోపి
స్వస్మాజ్జగదుద్భావ్య  స్వస్మిన్నేవ పునరపి విలాపయతి । మనస్స్వాత్మనో యదా
బహిర్ముఖం భవతి, తదా జగద్భాయాత్ । తతో భాతి చ జగతి న స్వరూపం
భాయాత్ । స్వరూపే భాతి సతి న జగద్భాయాత్ । మనసస్స్వరూపే క్రమేణ
విచార్యమాణే,మనః స్వం భవతి । స్వమాత్మస్వరూపమేవ । మనశ్చ
స్థూలం  కిఞ్చిత్సతతమవలమ్బ్యైవం  తిష్ఠేత్  । నానవలమ్బ్య పృథక్తిష్ఠేత్   ।
మన ఏవ సూక్ష్మశరీరమితి జీవ ఇతి చ వ్యవహ్రియతే  ।
ప్రశ్నః  ౯ ॥ మనసస్స్వరూపం విచార్య విజ్ఞాతుం  కో వా మార్గః  ?
ఉత్తరమ్ ॥ దేహేఽస్మిన్న్“అహమ్”ఇతి యదుత్తిష్ఠతి , తదేవ మనః ।
అహమితి స్మృతిశ్చ దేహేఽస్మిన్ క్వ ను విభాసత ఇతి విమార్గితే  “

హృదయ ”- ఇతి ప్రత్యవభాసేత  । తదేవ మనసో జన్మస్థానమ్  ।
“అహం” “అహం” ఇత్యావృత్తి మాత్రేకృతేపి  తత్రైవా
(హృదయ ఏవ)-న్తతః ప్రాప్తిస్స్యాత్   । మనసి జాయమానానాం
సర్వేషామపి సఙ్కల్పానాం అహమితి సఙ్కల్ప ఏవ ప్రథమస్సఙ్కల్పః  ।
ప్రథమం  మనస్సఙ్కల్పే జాత ఏవాన్యే సఙ్కల్పాస్సముజ్జృమ్భన్తే  । ఉత్తమ
పురుషో (అహమి)-ద్భవానన్తరం హి ప్రథమ  మధ్యమౌ విజ్ఞాయేతే  ।
ఉత్తమ పురుషం వినా ప్రథమ  మధ్యమౌ నైవ  భవతః ।
ప్రశ్నః  ౧౦ ॥ మనః కథం విలీయేత ?

ఉత్తరమ్ ॥ “కోహమ్ ”ఇతి నిరన్తరవిచారేణేనైవ  మనో విలీయేత ।
అహం క ఇతి స్మృతిః స్వేతర సకలస్మృతీః ప్రవిలాప్య  శవదాహక
దణ్డవత్స్వయమప్యన్తతో  విలీయతే । తతశ్చ స్వరూపదర్శనం భవేత్ ।
ప్రశ్నః  ౧౧ ॥ “కోఽహమ్ ”ఇతి విచారం సర్వదావలమ్బితుముపాయః కః ?
ఉత్తరమ్ ॥ బాహ్యసఙ్కల్పేషు జాతేషు,తాన్పరిపూరయితుమప్రయతమాన  ఏవ
“ ఏతే సఙ్కల్పాః కస్యోదితా ” ఇతి విచారం కుర్యాత్ । జాయన్తాం
నామ కియన్తో వా సఙ్కల్పాః । ఏకైకస్మిన్సఙ్కల్పే  సముద్భూతే, తత్కాల
ఏవ “ కస్యాయముద్భూత ” ఇతి సావధానం యది విచార్యతే తదా
“మమేతి ” ప్రతిభాసేత  । “అహం క”ఇతి విచారితే చ
మనస్స్వజన్మస్థానం  ప్రత్యావర్తేత  । అనవరతమేవమభ్యాసే కృతే తత్పాటవేన
మనస్స్వజన్మస్థాన  ఏవ చిరకాలావస్థితి  శక్తిరభివర్ధేత   । సూక్ష్మమిదం
మనో బుద్ధీన్ద్రియద్వారా   బహిర్ముఖీ భవతి చేత్ స్థూలానీమాని  నామరూపాణి

జానాతి । హృదయ ఏవ ప్రత్యవతిష్ఠతే   యది, తదా నామరూపాణి న జానాతి ।
బహిర్ముఖవిషయ- ప్రవృత్తేర్మనః   ప్రత్యావృత్య  హృదయావస్థాపనమేవ
“ అహం ముఖమ్”ఇతి “అన్తర్ముఖమ్”ఇతి చ గీయతే ।
హృదయాద్బహిఃప్రవృత్తిరేవ   “ బహిర్ముఖమ్ ”ఇత్యుచ్యతే । ఏవం
మనసి హృదయ ప్రతిష్ఠితే   సతి సకలసఙ్కల్పవికల్పకారణమహం విలీనం
సత్సార్వదిక స్వస్వరూపమాత్రం  ప్రకాశేత  । సర్వమపి కార్యమహఙ్కారం
పరిత్యజ్య కుర్యాత్ । తథా కృతే సర్వమపి శివస్వరూపం భాసేత ।
ప్రశ్నః  ౧౨ ॥ మనోనిగ్రహార్థమన్య   ఉపాయాః కిం న సన్తి ?
ఉత్తరమ్ ॥ మనోనిరోధే విచారం వినా నాన్యే సముచితాస్సన్త్వుపాయాః ।
ఉపాయాన్తరావలమ్బనేన మనోనిగ్రహాయ  ప్రవృత్తౌ ,మనోనిగృహీతమివ
భూత్వా పునరపి బహిరుద్భవేత్ । ప్రాణాయామేనాపి  మనోనిరుద్ధం  భవతి ।
కిన్తు ప్రాణరోధో యావత్కాలం భవతి తావత్కాలపర్యన్తం మనో నిరుద్ధమివ
భూత్వా,ప్రాణే  (నిరోధావస్థాం  విహాయ) బహిఃప్రవృత్తే   స్వయమపి
బహిర్ముఖీ భూయ వాసనావశాన్మనోఽపి తతస్తతో ధావేత్ । మనసః ప్రాణస్య
చ జన్మస్థానమేకమేవ  । మనసస్సఙ్కల్పమేవ స్వరూపమ్ । “అహమ్
”ఇతి సఙ్కల్పనమేవ మనసః ప్రథమసఙ్కల్పః  । తదేవాహఙ్కారో నామ ।
అహఙ్కారశ్చ యతో నిష్పద్యతే తత ఏవ ప్రాణోఽపి  నిష్పద్యతే । తతశ్చ
మనసి నిగృహీతే ప్రాణః  ప్రాణే  ప్రగృహీతే  మనశ్చ విలీయతే । పరన్తు
సుషుప్తౌ మనసి ప్రలీనేపి  ప్రాణో  న ప్రలీయతే  । దేహసంరక్షణనిమిత్తం
“మృతోవాయం దేహ ” ఇతి మధ్యస్థ శఙ్కావ్యవచ్ఛేదనార్థం
చైవం  ప్రాణజాగరణమీశ్వరనియతిసిద్ధం   విజయతే । జాగ్రతి , సమాధౌ
చ విలీనావస్థే మనసి,ప్రాణోఽపి  విలీయతే । మనసస్స్థూలరూపమేవ
ప్రాణ  ఇతి భవతి । ఆప్రాయణాచ్ఛరీరే  ప్రాణమవస్థాప్య   ప్రాయణసమయే
మన ఏవ ప్రాణమాకృష్య  గచ్ఛతి । తస్మాత్ప్రాణస్పన్దనిరోధో
మనోలయోపాయో భవన్నపి న తన్నాశోపాయో భవతి । ప్రాణాయామ  ఇవ
మూర్తిధ్యానమన్త్రజపాహారనియమాద్యాశ్చ  మనోనిరోధే సాహాయ్యమాత్రం  కుర్వన్తి ।
మూర్తిధ్యానేన మన్త్రజపేన  చ మన ఏకాగ్రతామశ్నుతే  । మనశ్చ సదా
చఞ్చలస్వభావమేవ వర్తతే । వేతణ్డస్య  శుణ్డాదణ్డే  సమర్పితాయాం
శ‍ృఙ్ఖలాయాం  స చ యథా తామేవాన్యద్వస్తు విహాయావలమ్బమానో గచ్ఛతి,
తథా మనోఽపి కిఞ్చిన్నామరూపం చిరాభ్యాసగోచరితమేవావలమ్బేత ।

అనవధికాసఙ్ఖ్యేయ  సఙ్కల్పవికల్పాది వృత్తిభేదైర్మనసో  వికాసప్రాప్తౌ
ఏకైకస్యాస్సఙ్కల్పవ్యక్తేర్దౌర్బల్యం   , నైష్ఫల్యం  చ భవతి ।
సఙ్కల్పేషు క్రమేణోపశమం  ప్రాపితేష్వేకాగ్రతా   సిద్ధిద్వారా
ప్రాబల్యం  ప్రాప్తస్య   మనసస్స్వాత్మవిచారసిద్ధిరతి  సులభా భవతి ।
సకలనియమశ్రేష్ఠేన   హితమితమేధ్యాశననియమేనోద్భూత సత్త్వగుణ
భూయిష్ఠం  మన ఏవాత్మవిచారాన్తరఙ్గసాధనం  భవతీతి సోపి
సాహాయ్యమశ్నుతే ।
ప్రశ్నః  ౧౩ ॥ విషయవాసనాజనితాస్సఙ్కల్పాః సముద్రోచ్చలత్తుఙ్గతరఙ్గభఙ్గా  
ఇవ సన్తతం హి సమ్భవన్తి । తే చ కథం వా కదా వా ప్రశమం  ప్రాప్నుయుః  ?
ఉత్తరమ్ ॥ పటుతమ స్వస్వరూపధ్యానే క్రమేణోదితే  తే సర్వే వినశ్యేయుః ।
ప్రశ్నః  ౧౪ ॥ అనాదికాలాగతాఖిలవిషయవాసనాస్స్వస్మిన్ప్రవిలాప్య కేవల
స్వరూపమాత్రతయావస్థానం   సమ్భవతి వా ?

ఉత్తరమ్ ॥ స్వరూపమాత్రావస్థితిస్సమ్భవతి   వా న వేతి సన్దేహాత్మక
సఙ్కల్పస్యాప్యవకాశమప్రదాయ  స్వరూపానుసన్ధానమేవ  సుదృఢతయా
హఠాదవలమ్బనీయమ్ । అపి చేత్సుదురాచారరతః పాపీ కశ్చిత్సోఽపి “అహం
పాపకారీ జాతః కథం వా మోక్షతీరం ప్రాప్నుయామ్  “ఇతి సన్తాపచిన్తాం
సమూల్యమున్మూల్య స్వరూపధ్యానతత్పరో భవతి చేన్నూనం కృతకృత్యో
ముక్తో భవతి । శోభనం మనః అశోభనం మన ఇతి న మనస్స్వరూపతో
ద్వివిధం వర్తతే । ఏకమేవ మనః । కిన్తు వాసనా ఏవ శుభా అశుభా ఇతి
ద్వివిధా భవన్తి । యది శుభవాసనాన్వయ- వశగం మనో భవతి తదా
శుభమితి అశుభవాసనాన్వయవశగం యదా తదా తదశుభమితి వ్యవహ్రియతే  ।
ప్రపఞ్చవిషయేషు  అన్య కార్యేషు చ న మనః ప్రచోదయాత్  । అన్యేషాం
దుస్స్వభావవత్వేఽపి తేషు ద్వేషో న కార్యః । రాగద్వేషావుభావపి
హేయౌ స్తః । పరస్య క్రియమాణస్సర్వోప్యుపకారస్స్వస్యైవ   క్రియమాణో
భవతి । ఏతత్తత్త్వం  జ్ఞాయతే  యది,కోవాన్యస్మై  నోపకర్తుం ప్రయతేత  ।
అహమ్యుద్భూతే సర్వమప్యుద్భవతి । అహమ్యుపశాన్తే సర్వమప్యుపశామ్యతి ।
యావద్యావద్వినయేన సఞ్చరామస్స్తావత్తావత్సాధు  భవతి । మన
ఉపశాన్తిశ్చేదాప్యతే యత్ర కుత్ర వా నివాసో న విరుద్ధో భవతి ।
ప్రశ్నః  ౧౫ ॥ విచారణా కియదవధి కర్తవ్యా ?

ఉత్తరమ్ ॥ మనసియావదవధి విషయవాసనా వసన్తి,తావత్కాలపర్యన్తం

కోఽహమ్ ?

“కోహమ్”ఇతి విచారణానుసర్తవ్యా । యదాయదా విషయవాసనాః
ప్రస్ఫురన్తి , తదా తదా తదుత్పత్తిస్థాన  ఏవ విచారేణ వినాశం తాః
ప్రాపణీయాః  । యావత్స్వరూపముపలభ్యతే తావన్నిరన్తరం స్వరూపస్మరణమేవ
కర్తవ్యమ్ । తదేవాలమ్ । ప్రాకారప్రవిష్టాశ్శత్రవో     యావదన్తర్వసన్తి,
తావత్తతో బహిరాగచ్ఛన్తి; బహిరాగతాశ్చ తే యది ఛిద్యన్తే, తదా
సాత్మస్స్వవశో భవితుమర్హతి  ।
ప్రశ్నః  ౧౬ ॥ స్వరూపస్య కస్స్వభావః ?
ఉత్తరమ్ ॥ ఆత్మస్వరూప ఏక ఏవ యథార్థభూతః  । జగజ్జీవేశ్వరాశ్శుక్తావివ
రజతం తత్ర కల్పితాః । జగజ్జీవేశ్వర  త్రయమేతదేకస్మిన్నేవ  కాల ఉద్భూయ,

ఏకస్మిన్నేవ సమయే తిరోభవతి । అహమితి ధీః కిఞ్చిదపి నాస్తి, తదేవ
స్థానం  స్వరూపముచ్యతే । తదేవ “మౌనమ్ ”ఇతి చాభిధీయతే ।
స్వరూపమేవ జగత్ । స్వరూపమేవాహమ్ । స్వరూపమేవేశ్వరః । సర్వం ఖల్విదం
శివస్వరూపమేవ ।
ప్రశ్నః  ౧౭ ॥ సర్వమిదమీశాధీనం నను ?

ఉత్తరమ్ ॥ ఇచ్ఛాసఙ్కల్పప్రయత్నమన్తరా  సమయాద్యుషితే సవితరి
తత్సన్నిధిమాత్రేణాయస్కాన్తస్యానలోద్వమనం  తామరసకుసుమస్య వికాసః
సలిలానాం సంశోషణం లౌకికానాం సర్వేషామపి జనానాం స్వస్వకార్యేషు
ప్రవృత్తిః   కాన్తోపలసన్నిధౌ సూచికాచేష్టా చ యథా భవతి, తథా
ఈశస్య సన్నిధివిశేషమాత్రేణ  ప్రవృత్తస్య   సృష్ట్యాది  కృత్యత్రయస్య  వా
పఞ్చకృత్యస్య వా, జీవాః పరవశీభూయ స్వస్వకర్మానుసారేణ చేష్టిత్వా
వినివర్తన్తే  । కిన్తు స ఈశ్వరస్సఙ్కల్పసహితో న భవతి । న చ తాని
సృష్ట్యాది  కర్మాణి తం లిమ్పన్తి । యథాసూర్యం లోకకృతాని కర్మాణి
న లిమ్పన్తి,యథా వా చ చతుర్భూతగుణా ఆకాశం న సమవయన్తే,
తాదృగేవైతత్  ।
ప్రశ్నః  ౧౮ ॥ భక్తేషు కో వా భక్తో విశిష్యతే ?

ఉత్తరమ్ ॥ యః ఖలు స్వాత్మానమేవ భగవతి స్వేమహిమ్ని స్వరూపే సమర్పయతి,
స ఏవ విశిష్టో భక్తిమత్సు  । ఆత్మచిన్తాతిరిక్తా నాత్మచిన్తాయాః
కిఞ్చిదప్యన్తరమప్రదాయాత్మనిష్ఠా  తత్పరతైవ  భగవత్ స్వాత్మసమర్పణం
నామ । భగవతిసమర్పితం సర్వమపి భరన్యాసం స చ సంవహతి ।
పారమేశ్వరీ కాచనశక్తిః కార్యజాతం సర్వం నిర్వహతి । తత్ర భరన్యాస

పురస్సరం తదధీనతాస్థితిం  విహాయ “ ఏవం కర్తవ్యం,మనేవం కర్తవ్యం
” ఇత్యేవం నస్సన్తత చిన్తయా కిం ?ధూమశకటే సకలభారవాహిని
జ్ఞాతే  సతి తదారుహ్య గచ్ఛద్భిరస్మాభిస్స్వకీయమల్పమపిమూతం తత్రైవ
ప్రక్షిప్య  సుఖేనావస్థాతుమశక్నువద్భిస్తన్మూత  తత్రాపి  స్వశిరసి సముదూహ్య
కిమర్థం  దుఃఖమనుభోక్తవ్యమ్ ?

ప్రశ్నః  ౧౯ ॥ వైరాగ్యం  నామ కిమ్ ?

ఉత్తరమ్ ॥ సర్వేషామపి సఙ్కల్పానాముత్పత్తిస్థాన  ఏవాఽఽత్యన్తిక వినాశ
సమ్పాదనమేవ వైరాగ్యం  భవతి । జలధిజఠరగతం ముక్తాఫలం గృహీతుం,
కటితటే కిమపి శిలాఖణ్డం  సమాబద్ధ్య , జలధిజఠర-మనుప్రవిశ్య ,
యథా లోకే తదుపలభ్యతే, తథా ముముక్షవోఽపి వైరాగ్యాది  సాధనసమ్పత్త్యా
స్వయమేవ స్వాన్తరమనుప్రవిశ్య  స్వాత్మముక్తాఫల-ముపలభేరన్ ।
ప్రశ్నః  ౨౦ ॥ ఈశ్వరేణ గురుణా చ జీవా మోచయితుం శక్యన్తే వా ?

ఉత్తరమ్ ॥ ఈశ్వరో గురుశ్చ మోక్షోపయోగమార్గప్రదర్శకావేవ   । న ఖలు
స్వయమేవ జీవాన్మోక్షం ప్రాపయతః  । ఈశ్వరో గురుశ్చ న పరస్పరం
వస్తుతో భిన్నౌ । వ్యాఘ్రముఖపతితం  ప్రాణిజాతం  యథా నిర్జీవం
భవతి, తథాఽఽచార్యానుగ్రహ - దృష్టినిపతితస్సర్వోపిప్రాణీ  ,

నిర్జీవామృతీభావసమ్పాదనేన  సంరక్ష్యత ఏవ, న స జీవం పరిత్యక్ష్యతే ।
సర్వోఽపి జీవస్స్వేన పౌరుషేణ ప్రయత్నేన  సర్వేశ్వరేణ గురుణా వా సన్దర్శితే
సమ్యగ్దర్శనమార్గే  సావధానతయా ప్రవృత్తిం   సమ్పాద్య ముక్తిం ప్రాప్తుమర్హతి   ।
స్వేన జ్ఞానచక్షుషా  స్వమాత్మానం స్వేనైవ  జ్ఞాతుం  శక్యతే ।
కథం ఖలు పరేణ జ్ఞాతుం  శక్యతే । న హి రామస్స్వమాత్మానం రామ ఇతి
జ్ఞాతుమాదర్శమన్యమపేక్షతే  ।
ప్రశ్నః  ౨౧ ॥ ముక్తికామస్య పుంసః ( ప్రపఞ్చ  ) తత్త్వవిచారోప్యావశ్య కో వా ?

ఉత్తరమ్ ॥ యథాదూరతః పరిత్యాజ్యస్యావకరనికరస్య విపరిఘట్టనేన
న కిమపి ప్రయోజనం  దృశ్యతే, తథా స్వాత్మానం వివిదిషురపి పుమాన్
స్వాత్మస్వరూపావారకానీమాని తత్త్వాని దూరతోఽపరిత్యజ్య,తాని కియన్తి,
తేషాం గుణాశ్చ కీదృశ ఇతి తేషాం పరిగణనేన వా విచారేణ వా న
కిమపి ఫలమస్తి । అతశ్చ ప్రపఞ్చస్సర్వోఽపి  స్వప్నసమానస్వభావ ఇతి
ముముక్షిభిర్నిర్ణేతవ్యమ్  ।
ప్రశ్నః  ౨౨ ॥ జాగ్రతః  స్వప్నస్య చ పరస్పరం భేదో న కిమ్ ?

kohamRamanaMaharshi.pdf 7



కోఽహమ్ ?

ఉత్తరమ్ ॥ జాగ్రద్దీర్ఘకాలం   , స్వప్నః క్షణిక ఇతి దీర్ఘత్వ  క్షణికత్వ
భేదం వినా నాన్యో భేదోస్తి । జాగ్రతి  జాతా వ్యవహారా యథా సత్యాః
ప్రకాశన్తే , తథైవ  స్వప్నేఽనుభూయమానాస్సర్వే వ్యవహారాశ్చ తత్కాలే
సత్యాస్సన్దృశ్యన్తే   । కిన్తు స్వప్నే జాగ్రద్దేహభిన్నం   దేహం మనో
గృహ్ణాతి  । జాగ్రత్స్వప్నయోర్ద్వయోరపి   విజ్ఞానాని , జ్ఞేయ  నామరూపాణి
చయుగపదావిర్భవన్తి ।
ప్రశ్నః  ౨౩ ॥ ముముక్షూణాం శాస్త్రపఠనేన  కిమపి ప్రయోజనమస్తి  వా ?

ఉత్తరమ్ ॥ శాస్త్రేషు  ముక్తిప్రాప్తయే   మనోనిగ్రహస్యైవోపాయ  - తయోపదేశేన,
“ తేషాం మనోనిగ్రహోపాయ  ప్రదర్శన  ఏవ పరమం తాత్పర్యమ్ ”ఇతి
సిద్ధాన్తతత్త్వే    (గురుముఖాత్ )అవగతే సతి బహుశాస్త్రాభ్యాస
పరిశ్రమేణ  న కిఞ్చిదస్తి ప్రయోజనమ్  । స్వమనోనిగ్రహార్థం 
స్వయమేవ స్వస్మిన్స్వాత్మానం “కోఽహమ్ ”ఇతి విచారం విహాయ, కథం
బహుశాస్త్రవిచారేణ  మనోనిగ్రహస్సులభో  భవతి ? స్వం స్వేనజ్ఞానచక్షుషా
స్వస్మిన్స్వయమేవ హ్యవగన్తవ్యమ్ । స్వం చ పఞ్చకోశాన్తరవభాసతే ।
శాస్త్రగ్రన్థాశ్చ    పఞ్చకోశబాహ్యస్థా భవన్తి । తస్మాత్పఞ్చకోశానపి
“ నేతి నేతీతి ” నిషిధ్యాన్వేష్టవ్యస్స్వాత్మా  శాస్త్రేష్వన్వేషణేన
కథం జ్ఞాతుం  శక్యతే ?అతశ్శాస్త్రచర్చా  వృథైవ  । అభ్యస్తమఖిలం
శాస్త్రమపి  కస్మింశ్చిత్కాలవిశేషే విస్మరణీయతామియాదేవ ।
ప్రశ్నః  ౨౪ ॥ కిం సుఖమ్ ?

ఉత్తరమ్ ॥ ఆత్మస్వరూపమేవ సుఖం భవతి । సుఖస్యాత్మస్వరూపస్య చ భేదో
నాస్తి । ప్రపఞ్చవస్తుషు  కస్మింశ్చిదపి నాస్తి సుఖలేశోఽపి । తేభ్యస్సుఖం
భవతీతి వయమవివేకాదవగచ్ఛామః । మన ఆత్మనో బహిరాగమనకాలే
దుఃఖమనుభవతి । అస్మన్మనోరథ పరిపూర్తిసమయేషు సర్వేష్వప్యస్మాకం
మనస్స్వయథాస్థానం  ప్రాప్యైవాత్మసుఖమేవానుభవతి   । ఏవమేవ సుషుప్తి సమాధి
మూర్ఛాసు, ఇష్టప్రాప్తిసమయే   ,అనిష్టవస్తువియోగక్షణే  చ మన అన్తర్ముఖం
సదాత్మసుఖమేవానుభవతి । ఏవం మనః ఆత్మనోబహిరాత్మని చ గమనాగమనే
కుర్వదవిశ్రాన్తం   భ్రమతి  । తరోరధస్థాచ్ఛాయా  సుఖకరీ భవతి ।
తరోర్బహిః ప్రదేశే  భానోరూష్మా దుఃఖకరో భవతి । బహిస్సఞ్చారీ
పథికః కశ్చిచ్ఛాయామాశ్రిత్య  శీతలీ భవతి । ఏవం క్షణం స్థిత్వా
పునరపి బహిర్గత్వా  సూర్యోష్మణా పరిశ్రాన్తః   పునరపి తరుచ్ఛాయాం ప్రాప్య

సుఖమనుభవతి । ఏవం ఛాయాతః బహిర్గచ్ఛన్ ,బాహ్యాచ్ఛాయామాగచ్ఛన్
పథికో వర్తతే । అయమీవం కుర్వాణ ఏవావివేకీతి గీయతే । వివేకీ తు ఛాయాం
పరిత్యజ్య బహిరేవ న గచ్ఛేత్ । ఏవమేవ జ్ఞానినో  మనోఽపి బ్రహ్మ  కదాచిదపి
న పరిత్యజతి । అజ్ఞానినాం  మనస్తు బాహ్యప్రపఞ్చే  భ్రామం ,భ్రామం
దుఃఖమనుభూయ, క్షణకాలం బ్రహ్మ  ప్రాప్య  సుఖం చానుభవతి । మన ఏవ
జగత్ । జగతి తిరోహితే విస్మృతిం ప్రాపితే  మనస్స్వానన్దమనుభవతి  ।
అతిరోహితే (భాతి) జగతి మనో దుఃఖమనుభవతి ।
ప్రశ్నః  ౨౫ ॥ జ్ఞానదృష్టిరిత్యేతత్కిమ్   ?

ఉత్తరమ్ ॥ తూష్ణీం  స్థితేరేవ  “జ్ఞానదృష్టి  ”రితి వ్యవహారః ।
మనసస్స్వాత్మని ప్రవిలాపనమేవ  తూష్ణీం  భావావస్థా । ఏవం స్థితిరేవ
జ్ఞానదృష్టిరిత్యుచ్యతే   । అన్యాభిప్రాయాభిజ్ఞతా  , త్రికాలజ్ఞాతృత్వం  ,
దూరదేశపదార్థగ్రహణమిత్యేవమాదయో   న జ్ఞానదృష్టి  పదవ్యపదేశ్యా
భవితుమర్హన్తి   ।
ప్రశ్నః  ౨౬ ॥ నిరాశాయా జ్ఞానస్య  చ కస్సమ్బన్ధః  ?
ఉత్తరమ్ ॥ నిరాశైవజ్ఞానమ్   । నిరాశాఽన్యా,జ్ఞాన  చాన్యదితి న భవతి ।
ఏతద్వయమపి వస్తుత ఏకమేవ । ఆత్మనోన్యత్ర మనసోఽప్రవృత్తిరేవ 
నిరాశేతి నిరుచ్యతే । ఆత్మనోన్యస్య కస్యచిదప్రతిభాస  ఏవ జ్ఞానమితి
వ్యపదిశ్యతే । అన్యత్రాఽప్రవృత్తిర్వైరాగ్యమథవా     నిరాశా భవతి ।
స్వస్వరూపాపరిత్యాగ ఏవ జ్ఞానమ్  ।
ప్రశ్నః  ౨౭ ॥ విచారస్య ధ్యానస్య చ కో భేదః ?
ఉత్తరమ్ ॥ స్వాత్మని మనసో ధారణమేవ విచారః । స్వాత్మనః బ్రహ్మేతి ,
సచ్చిదానన్దమితి  చ నిరన్తరభావనం ధ్యానం భవతి ।
ప్రశ్నః  ౨౮ ॥ ముక్తిః కా ?

ఉత్తరమ్ ॥ బద్ధః  అహం క ఇతి విచారేణ స్వయథార్థస్వరూపం  విదిత్వా
తన్నిష్ఠతైవ   ముక్తిః ।
॥ శుభమస్తు ॥
॥ శ్రీ రమణార్పణమస్తు ॥
వి. జగదీశ్వరశాస్త్రీ ॥
౮-౧౦-౧౯౪౧

